
     

 
ქართული კანონმდებლობა: 
 
შესავალი 
აღნიშნული კვლევის მიზანს არ წარმოადგენს ქართული კანონმდებლობის დეტალური ანალიზი. მისი          
მიზანია მიმოიხილოს შემადგენლობები, რომლებიც რელევანტურია პროექტ project "Love and         
Respect - Preventing Teen Dating Violence-თან’’ მიმართებით. ჩვენი მიზანია ახალგაზრდების          
ცნობიერების ამაღლება ძალადობის ფორმების შესახებ, რომლებიც წარმოიშობა ურთიერთობების        
დროს. ამავდროულად, მნიშვნელოვანია, რომ საკითხი საზოგადოებისთვის აქტუალური გახდეს. 
ადამიანის უფლებათა საყოველთაო დეკლარაცია: 
ადამიანის უფლებები წარმოადგენს კაცობრიობის მონაპოვარს და მიემართება თითოეულ ადამიანს,         
განურჩევლად ეროვნებისა, სოციალური მდგომარეობისა, სქესისა და სხვ. ადამიანის უფლებები         
სახელმწიფოსაგან დამოუკიდებლად არსებობს, მისი წყარო არ არის სახელმწიფო, კანონმდებლობა         
ან საზოგადოება. ეს უფლებები თანდაყოლილია. ისინი ჩვენ სწორედ იმიტომ გვეკუთვნის, რომ           
ადამიანებად დავიბადეთ. აქედან გამომდინარე არავითარი მნიშვნელობა არა აქვს, დაფიქსირებულია         
თუ არა ეს უფლებები კონსტიტუციაში ან სხვა საკანონმდებლო აქტებში, ვინაიდან ჩვენი კუთვნილი            
უფლებები და თავისუფლებები ყველა კონსტიტუციასა და კანონმდებლობაზე მაღლა დგას. ადამიანის          
უფლებები და თავისუფლებები წარუვალი და უზენაესი ადამიანური ღირებულებებია. 
● ყველა ადამიანი იბადება თავისუფალი და თანასწორი თავისი ღირსებითა და უფლებებით. მათ            
მინიჭებული აქვთ გონება და სინდისი და ერთმანეთის მიმართ უნდა იქცეოდნენ ძმობის           
სულისკვეთებით. 
● ამ დეკლარაციით გამოცხადებული ყველა უფლება და თავისუფლება მინიჭებული უნდა ჰქონდეს           
ყოველ ადამიანს განურჩევლად რაიმე განსხვავებისა, სახელდობრ, რასის, კანის ფერის, სქესის,          
ენის, რელიგიის, პოლიტიკური თუ სხვა შეხედულების, ეროვნული თუ სოციალური წარმომავლობის,          
ქონებრივი, წოდებრივი თუ სხვა მდგომარეობისა. გარდა ამისა, დაუშვებელია რაიმე განსხვავება იმ           
ქვეყნის თუ ტერიტორიის პოლიტიკური, იურისდიქციასთან დაკავშირებული, ან საერთაშორისო        
სტატუსის საფუძველზე, რომელსაც ადამიანი ეკუთვნის, მიუხედავად იმისა, თუ როგორია ეს          
ტერიტორია _ დამოუკიდებელი, სამეურვეო, არათვითმმართველი თუ სხვაგვარად შეზღუდული თავის         
სუვერენიტეტში. 
● ყველას აქვს სიცოცხლის, თავისუფლებისა და პირადი ხელშეუხებლობის უფლება. 
● ​ყველა ადამიანი თანასწორია კანონის წინაშე და დისკრიმინაციის გარეშე ყველას აქვს უფლება            
თანაბრად იყოს დაცული კანონის მიერ. ყველა ადამიანს აქვს უფლება თანაბრად იყოს დაცული ამ             
დეკლარაციის დამრღვევი ყოველგვარი დისკრიმინაციისაგან და ასეთი დისკრიმინაციის ყოველგვარი        
წაქეზებისაგან. 
● ყველას, ვისაც დაერღვა კონსტიტუციითა და კანონით მინიჭებული ძირითადი უფლებები, უნდა           
ჰქონდეს სამართლებრივი დაცვის ეფექტიანი საშუალება კომპეტენტური ეროვნული       
სასამართლოებისაგან. 
  
სექსუალური უფლებები IPPF დეკლარაცია 



     
სექსუალური უფლებები ადამიანის უფლებების მნიშვნელოვანი ნაწილია, რომელიც აღიარებულია        
ეროვნულ კანონმდებლობებსა და ადამიანის საეთაშორისო უფლებათა კონვენციაში. ის მოიცავს         
ყველა ადამიანის დისკრიმინაციისა და ძალადობისგან თავისუფალ უფლებას: 
● ჰქონდეს ხელმისაწვდომი სქესობრივი და რეპროდუქციული ჯანმრთელობის კვალიფიციური        
სერვისები; 
● მოიძიოს, მიიღოს და გამოიყენოს სექსუალობასთან დაკავშირებული ინფორმაცია; 
● მიიღოს სექსუალური განათლება; 
● ისარგებლოს პირადი ცხოვრების დამოუკიდებლად მართვის უფლებით; 
● აირჩიოს პარტნიორი; 
● გადაწყვიტოს დაამყაროს სქესობრივი კავშირი თუ არა; 
● ჰქონდეს შეთანხმებული სქესობრივი ურთიერთობა; 
●  შექმნას ოჯახი საკუთარი სურვილით; 
● თავად გადაწყვიტოს როდის და რამდენი შვილი იყოლიოს; 
● ისიამოვნოს სქესობრივი ცხოვრებით. 
  
საქართველოს კანონმდებლობიდან მნიშვნელოვანი მუხლების მიმოხილვა: 
საქართველოს კანონის საქართველოს სისხლის სამართლის კოდექსის XXII თავი მოიცავს მუხლებს,          
რომლებიც აწესებს სასჯელს სქესობრივი თავისუფლებისა და ხელშეუხებლობის წინააღმდეგ        
მიმართული დანაშაულისათვის. 
მუხლი 137. გაუპატიურება; ​გაუპატიურება, ესე იგი პირის სხეულში ნებისმიერი ფორმით          
სექსუალური ხასიათის შეღწევა სხეულის ნებისმიერი ნაწილის ან ნებისმიერი საგნის გამოყენებით,          
ჩადენილი ძალადობით, ძალადობის მუქარით ან დაზარალებულის უმწეობის გამოყენებით, − ​ისჯება          
თავისუფლების აღკვეთით ვადით ექვსიდან რვა წლამდე, იარაღთან დაკავშირებული უფლებების         
შეზღუდვით ან უამისოდ. 
იგივე ქმედება: ჩადენილი დამნაშავისათვის წინასწარი შეცნობით არასრულწლოვნის, შეზღუდული        
შესაძლებლობის მქონე პირის ან ორსული ქალის მიმართ ისჯება თავისუფლების აღკვეთით ვადით           
ათიდან ცამეტ წლამდე, იარაღთან დაკავშირებული უფლებების შეზღუდვით ან უამისოდ. 
იგივე ქმედება: ჩადენილი წინასწარი შეცნობით თოთხმეტი წლის ასაკს მიუღწეველთან, –ისჯება          
თავისუფლების აღკვეთით ვადით თხუთმეტიდან ოც წლამდე, იარაღთან დაკავშირებული უფლებების         
შეზღუდვით ან უამისოდ. 
აღსანიშნავია, რომ არასრულწლოვანი არის გარკვეულ ასაკს მიუღწეველი პირი, რომელიც კანონის          
თანახმად არ მიიჩნევა ზრდასრულად. სხვადასხვა სამართლის სისტემაში აღნიშნული ასაკი         
განსხვავებულად რეგულირდება. საქართველოს კანონმდებლობით პირი სრულწლოვანი ხდება 18        
წლის ასაკის მიღწევისთანავე. 
მუხლი 138. სექსუალური ხასიათის სხვაგვარი ქმედება; სექსუალური ხასიათის სხვაგვარი ქმედება,          
რომელიც არ შეიცავს ამ კოდექსის 137-ე მუხლით გათვალისწინებული დანაშაულის ნიშნებს,          
ჩადენილი ძალადობით, ძალადობის მუქარით ან დაზარალებულის უმწეობის გამოყენებით, – ისჯება          
თავისუფლების აღკვეთით ვადით ოთხიდან ექვს წლამდე, იარაღთან დაკავშირებული უფლებების         
შეზღუდვით ან უამისოდ. 
იგივე ქმედება: ჩადენილი წინასწარი შეცნობით თოთხმეტი წლის ასაკს მიუღწეველთან, –ისჯება          
თავისუფლების აღკვეთით ვადით თერთმეტიდან თხუთმეტ წლამდე, იარაღთან დაკავშირებული        
უფლებების შეზღუდვით ან უამისოდ.  



     
მუხლი 139. პირის სხეულში სექსუალური ხასიათის შეღწევის ან სექსუალური ხასიათის სხვაგვარი           
ქმედების იძულება; ​პირის სხეულში სექსუალური ხასიათის შეღწევის ან სექსუალური ხასიათის          
სხვაგვარი ქმედების იძულება, ჩადენილი ქონებრივი დაზიანების, სახელის გამტეხი ინფორმაციის,         
პირადი ცხოვრების ამსახველი ინფორმაციის ან ისეთი ცნობის გახმაურების მუქარით, რომელმაც          
შეიძლება არსებითად დააზიანოს ამ პირის უფლება, ანდა დაზარალებულის უმწეობის ან          
მატერიალური, სამსახურებრივი ან სხვაგვარი დამოკიდებულების გამოყენებით, − ​ისჯება ჯარიმით         
ანდა თავისუფლების აღკვეთით ვადით სამ წლამდე, იარაღთან დაკავშირებული უფლებების         
შეზღუდვით ან უამისოდ. 
იგივე ქმედება, ჩადენილი - დამნაშავისათვის წინასწარი შეცნობით არასრულწლოვნის, შეზღუდული         
შესაძლებლობის მქონე პირის ან ორსული ქალის მიმართ; – ისჯება თავისუფლების აღკვეთით ვადით            
ხუთიდან შვიდ წლამდე, იარაღთან დაკავშირებული უფლებების შეზღუდვით ან უამისოდ. 
იგივე ქმედება: ჩადენილი წინასწარი შეცნობით თოთხმეტი წლის ასაკს მიუღწეველთან, –ისჯება          
თავისუფლების აღკვეთით ვადით შვიდიდან თხუთმეტ წლამდე, იარაღთან დაკავშირებული უფლებების         
შეზღუდვით ან უამისოდ. 
  ​მუხლი 140. სექსუალური ხასიათის შეღწევა თექვსმეტი წლის ასაკს მიუღწევლის სხეულში  
სრულწლოვანის სექსუალური ხასიათის შეღწევა დამნაშავისათვის წინასწარი შეცნობით თექვსმეტი         
წლის ასაკს მიუღწევლის სხეულში, − ისჯება თავისუფლების აღკვეთით ვადით შვიდიდან ცხრა           
წლამდე. 
მუხლი 141. გარყვნილი ქმედება ​- ძალადობის გარეშე სრულწლოვანის გარყვნილი ქმედება          
დამნაშავისათვის წინასწარი შეცნობით თექვსმეტი წლის ასაკს მიუღწეველთან, − ​ისჯება         
თავისუფლების აღკვეთით ვადით ხუთიდან შვიდ წლამდე. 
მუხლი 117. ჯანმრთელობის განზრახ მძიმე დაზიანება - ​ჯანმრთელობის განზრახ მძიმე დაზიანება,           
ესე იგი სხეულის დაზიანება, რომელიც სახიფათოა სიცოცხლისათვის ანდა რომელმაც გამოიწვია          
მხედველობის, სმენის, მეტყველების ან რომელიმე ორგანოს ან მისი ფუნქციის დაკარგვა, ფსიქიკური           
ავადმყოფობა, ორსულობის შეწყვეტა, სახის წარუშლელი დამახინჯება ან ჯანმრთელობის სხვაგვარი         
ისეთი დაზიანება, რომელიც სახიფათოა სიცოცხლისათვის და დაკავშირებულია საერთო        
შრომისუნარიანობის მყარ, არანაკლებ ერთი მესამედით დაკარგვასთან ან წინასწარი შეცნობით         
პროფესიული შრომისუნარიანობის სრულ დაკარგვასთან, – ​ისჯება თავისუფლების აღკვეთით ვადით         
სამიდან ექვს წლამდე, იარაღთან დაკავშირებული უფლებების შეზღუდვით ან უამისოდ. 
ჯანმრთელობის განზრახ მძიმე დაზიანება, ჩადენილი: დამნაშავისათვის წინასწარი შეცნობით        
არასრულწლოვნის ან უმწეო მდგომარეობაში მყოფის მიმართ; ისჯება თავისუფლების აღკვეთით         
ვადით შვიდიდან ათ წლამდე, იარაღთან დაკავშირებული უფლებების შეზღუდვით ან უამისოდ. 
  
მუხლი 126. ძალადობა ; ​ცემა ან სხვაგვარი ძალადობა, რამაც დაზარალებულის ფიზიკური ტკივილი            
გამოიწვია, მაგრამ არ მოჰყოლია ამ კოდექსის 120-ე მუხლით გათვალისწინებული შედეგი, – ​ისჯება            
ჯარიმით ან საზოგადოებისათვის სასარგებლო შრომით ვადით ას ოციდან ას ოთხმოც საათამდე ან            
შინაპატიმრობით ვადით ექვსი თვიდან ერთ წლამდე ანდა თავისუფლების აღკვეთით ვადით ერთ           
წლამდე, იარაღთან დაკავშირებული უფლებების შეზღუდვით ან უამისოდ. 
იგივე ქმედება, ჩადენილი: წინასწარი შეცნობით არასრულწლოვნის, უმწეო მდგომარეობაში მყოფის,         
შეზღუდული შესაძლებლობის მქონე პირის ან ორსული ქალის მიმართ; ისჯება ჯარიმით ან           
საზოგადოებისათვის სასარგებლო შრომით ვადით ას ოთხმოციდან ორას ორმოც საათამდე ანდა          



     
თავისუფლების აღკვეთით ვადით ორ წლამდე, იარაღთან დაკავშირებული უფლებების შეზღუდვით ან          
უამისოდ. 
ამ მუხლით გათვალისწინებული ქმედება, ჩადენილი: დამნაშავისათვის წინასწარი შეცნობით        
არასრულწლოვნის, უმწეო მდგომარეობაში მყოფი ანდა დამნაშავეზე მატერიალურად ან სხვაგვარად         
დამოკიდებული პირის მიმართ; არასრულწლოვნის თანდასწრებით მისივე ოჯახის წევრის მიმართ         
ისჯება თავისუფლების აღკვეთით ვადით ოთხიდან ექვს წლამდე, თანამდებობის დაკავების ან          
საქმიანობის უფლების ჩამორთმევით ვადით სამ წლამდე ან უამისოდ, იარაღთან დაკავშირებული          
უფლებების შეზღუდვით ან უამისოდ. 
  
მუხლი 126​1​​. ოჯახში ძალადობა ; ​ოჯახის ერთი წევრის მიერ ოჯახის სხვა წევრის მიმართ ძალადობა,              
სისტემატური შეურაცხყოფა, შანტაჟი ან დამცირება, რამაც ფიზიკური ტკივილი ან ტანჯვა გამოიწვია           
და რასაც არ მოჰყოლია ამ კოდექსის 117-ე, 118-ე ან 120-ე[1] მუხლით გათვალისწინებული შედეგი, −              
ისჯება საზოგადოებისათვის სასარგებლო შრომით ვადით ოთხმოციდან ას ორმოცდაათ საათამდე ან          
თავისუფლების აღკვეთით ვადით ერთ წლამდე, იარაღთან დაკავშირებული უფლებების შეზღუდვით ან          
უამისოდ. 
იგივე ქმედება, ჩადენილი: წინასწარი შეცნობით არასრულწლოვნის, უმწეო მდგომარეობაში მყოფის,         
შეზღუდული შესაძლებლობის მქონე პირის ან ორსული ქალის მიმართ; არასრულწლოვნის         
თანდასწრებით მისივე ოჯახის წევრის მიმართ; ისჯება საზოგადოებისათვის სასარგებლო შრომით         
ვადით ორასიდან ოთხას საათამდე ან თავისუფლების აღკვეთით ვადით ერთიდან სამ წლამდე,           
იარაღთან დაკავშირებული უფლებების შეზღუდვით ან უამისოდ. 
  
მუხლი 150. იძულება - ადამიანისათვის ქმედების თავისუფლების უკანონო შეზღუდვა, ესე იგი მისი            
ფიზიკური ან ფსიქიკური იძულება, შეასრულოს ან არ შეასრულოს მოქმედება, რომლის შესრულება ან            
რომლის შესრულებისაგან თავის შეკავება მისი უფლებაა, ანდა საკუთარ თავზე განიცადოს თავისი           
ნება-სურვილის საწინააღმდეგო ზემოქმედება, – ისჯება ჯარიმით ან გამასწორებელი სამუშაოთი         
ვადით ერთ წლამდე ან შინაპატიმრობით ვადით ექვსი თვიდან ორ წლამდე ანდა თავისუფლების            
აღკვეთით ვადით ერთ წლამდე, იარაღთან დაკავშირებული უფლებების შეზღუდვით ან უამისოდ. 
იგივე ქმედება, ჩადენილი: დამნაშავისათვის წინასწარი შეცნობით არასრულწლოვნის, უმწეო        
მდგომარეობაში მყოფის, შეზღუდული შესაძლებლობის მქონე პირის ან ორსული ქალის მიმართ;          
ისჯება გამასწორებელი სამუშაოთი ვადით ორ წლამდე ან თავისუფლების აღკვეთით ვადით თვრამეტ           
თვემდე, იარაღთან დაკავშირებული უფლებების შეზღუდვით ან უამისოდ. 
  
მუხლი 150​​1​. ქორწინების იძულება; ქორწინების (მათ შორის, არარეგისტრირებულის) იძულება, −          
ისჯება საზოგადოებისათვის სასარგებლო შრომით ვადით ორასიდან ოთხას საათამდე ანდა         
თავისუფლების აღკვეთით ვადით ორ წლამდე, იარაღთან დაკავშირებული უფლებების შეზღუდვით ან          
უამისოდ. 
იგივე ქმედება, ჩადენილი წინასწარი შეცნობით არასრულწლოვნის მიმართ, − ისჯება თავისუფლების           
აღკვეთით ვადით ორიდან ოთხ წლამდე, იარაღთან დაკავშირებული უფლებების შეზღუდვით ან          
უამისოდ. 
ადრეული ქორწინება მნიშვნელოვანი პრობლემაა საქართველოსთვის. მისი გამომწვევი მიზეზები არ         
არის ერთგვაროვანი და განსხვავდება რელიგიის, ეთნიკურობის და რეგიონული ფაქტორების         
მიხედვით. UNICEF-ის მიხედვით გოგონათა 14% საქართველოში ქორწინდება 18 წლამდე.[2]         



     
ბავშვთა ქორწინება უმეტესად გავრცელებულია რელიგიურ უმცირესობათა შორის აჭარის მთიან         
ნაწილში და ეთნიკურ უმცირესობათა შორის ქვემო ქართლის რეგიონში.[3] საქართველოს         
სამოქალაქო კოდექსის თანახმად მინიმალური ასაკი ქორწინებისათვის არის 18 წელი. გამონაკლისი          
რომელიც არასრულწლოვანს ნებას აძლევდა 16 წლიდან დაქორწინებულიყო მისი მშობლების         
თანხმობით გაუქმდა 2016 წლის იანვარში. 
 
2017 წელს რატიფიცირებულ იქნა ევროპის საბჭოს კონვენცია ,,ქალთა მიმართ ძალადობისა და           
ოჯახში ძალადობის წინააღმდეგ ბრძოლისა და პრევენციის შესახებ’’ (სტამბულის კონვენცია).         
აღნიშნულის საფუძველზე მომზადდა საკანონმდებლო პაკეტი და სისხლის სამართლის კოდექსს         
დაემატა ახალი დანაშაულები, მათ შორის: ადევნება, სტერილიზაცია თანხმობის გარეშე, ქალის          
სასქესო ორგანოების დასახიჩრება. 
 
მუხლი 151​​1​ ადევნება  
პირადად ან მესამე პირის მეშვეობით პირის, მისი ოჯახის წევრის ან ახლო ნათესავის უკანონო             
თვალთვალი, ან არასასურველი კომუნიკაციის დამყარება ტელეფონის, ელექტრონული ან სხვა         
საშუალებით, ან ნებისმიერი სხვა განზრახი ქმედება, რომელიც სისტემატურად ხორციელდება და          
იწვევს პირის ფსიქიკურ ტანჯვას ან/და პირის ან მისი ოჯახის წევრის ან ახლო ნათესავის მიმართ              
ძალადობის გამოყენების ან/და ქონების განადგურების საფუძვლიან შიშს, რაც პირს ცხოვრების          
წესის მნიშვნელოვნად შეცვლას აიძულებს ან მისი მნიშვნელოვნად შეცვლის რეალურ საჭიროებას          
უქმნის, – ისჯება ჯარიმით ან საზოგადოებისათვის სასარგებლო შრომით ვადით ას ოციდან ას            
ოთხმოც საათამდე ანდა თავისუფლების აღკვეთით ვადით ორ წლამდე, იარაღთან დაკავშირებული          
უფლებების შეზღუდვით ან უამისოდ. 
იგივე ქმედება, ჩადენილი: დამნაშავისათვის წინასწარი შეცნობით არასრულწლოვნის, უმწეო         

მდგომარეობაში მყოფის, შეზღუდული შესაძლებლობის მქონე პირის ან ორსული ქალის მიმართ; 
ისჯება თავისუფლების აღკვეთით ვადით ორიდან ხუთ წლამდე, იარაღთან დაკავშირებული         
უფლებების შეზღუდვით ან უამისოდ.  
  
მუხლი 133​​1​ სტერილიზაცია თანხმობის გარეშე  
წინასწარი თანხმობის გარეშე პირისთვის ისეთი ოპერაციის ან მანიპულაციის ჩატარება, რომლის          
მიზანი ამ პირის რეპროდუქციის უნარის მოშლაა, – ისჯება თავისუფლების აღკვეთით ვადით ორიდან            
ექვს წლამდე. 
იგივე ქმედება, ჩადენილი: დამნაშავისათვის წინასწარი შეცნობით არასრულწლოვნის, უმწეო        
მდგომარეობაში მყოფის, შეზღუდული შესაძლებლობის მქონე პირის ან ორსული ქალის მიმართ          
ისჯება თავისუფლების აღკვეთით ვადით სამიდან შვიდ წლამდე. 
  
მუხლი 133​​2​ ქალის სასქესო ორგანოების დასახიჩრება  
რელიგიური, რიტუალური, ეთნიკური ან სხვა ტრადიციის გავლენით ან ამგვარი გავლენის გარეშე           
ქალის სასქესო ორგანოების მთლიანად ან ნაწილობრივ ამოკვეთა, ინფიბულაცია ან სხვაგვარი          
დასახიჩრება, ან ქალის იძულება ან დაყოლიება, ჩაიტაროს ამგვარი ოპერაცია, –ისჯება          
თავისუფლების აღკვეთით ვადით ორიდან ექვს წლამდე. 



     
იგივე ქმედება, ჩადენილი: დამნაშავისათვის წინასწარი შეცნობით არასრულწლოვნის, უმწეო        
მდგომარეობაში მყოფის, შეზღუდული შესაძლებლობის მქონე პირის ან ორსული ქალის მიმართ          
ისჯება თავისუფლების აღკვეთით ვადით სამიდან შვიდ წლამდე. 
 
  
მუხლი 171. არასრულწლოვნის ჩაბმა ანტისაზოგადოებრივ ქმედებაში; არასრულწლოვნის        
დაყოლიება მათხოვრობაზე ან სხვა ანტისაზოგადოებრივ ქმედებაზე, – ​ისჯება საზოგადოებისათვის         
სასარგებლო შრომით ვადით ას სამოცდაათიდან ორას ორმოც საათამდე ან გამასწორებელი          
სამუშაოთი ვადით ორ წლამდე ანდა თავისუფლების აღკვეთით ვადით ორ წლამდე. 
არასრულწლოვნის გამაბრუებელ ან სამკურნალწამლო საშუალებათა არასამედიცინო მოხმარებაში       
ჩაბმა, – ისჯება თავისუფლების აღკვეთით ვადით სამ წლამდე. 
შენიშვნა: ამ მუხლით გათვალისწინებული ქმედებისათვის იურიდიული პირი ისჯება ჯარიმით,         
საქმიანობის უფლების ჩამორთმევით ან ლიკვიდაციით და ჯარიმით. 
მუხლი 253. პროსტიტუციაში ჩაბმა; პროსტიტუციაში ჩაბმა ძალადობით, ძალადობის ან ქონების          
განადგურების მუქარით, შანტაჟით ან მოტყუებით, –ისჯება ჯარიმით ან თავისუფლების აღკვეთით          
ვადით სამ წლამდე, იარაღთან დაკავშირებული უფლებების შეზღუდვით ან უამისოდ. 
იგივე ქმედება, ჩადენილი: წინასწარი შეცნობით არასრულწლოვნის ან ორსული ქალის მიმართ          
ისჯება თავისუფლების აღკვეთით ვადით ხუთიდან შვიდ წლამდე. 
შენიშვნა: ამ მუხლით გათვალისწინებული ქმედებისათვის იურიდიული პირი ისჯება ჯარიმით,         
საქმიანობის უფლების ჩამორთმევით ან ლიკვიდაციით და ჯარიმით. 
მუხლი 255. პორნოგრაფიული ნაწარმოების ან სხვა საგნის უკანონოდ დამზადება ან გასაღება;            

პორნოგრაფიული ნაწარმოების, ნაბეჭდი გამოცემის, გამოსახულების ან პორნოგრაფიული ხასიათის        
სხვა საგნის უკანონოდ დამზადება, გავრცელება ან რეკლამირება, აგრეთვე ასეთი საგნით ვაჭრობა           
ანდა მისი შენახვა გაყიდვის ან გავრცელების მიზნით, – ​ისჯება ჯარიმით ან გამასწორებელი            
სამუშაოთი ვადით ორ წლამდე ანდა თავისუფლების აღკვეთით იმავე ვადით. 
წინასწარი შეცნობით არასრულწლოვნის გამოსახულების შემცველი პორნოგრაფიული ნაწარმოების        
შეძენა, შენახვა, ჩვენებაზე დასწრება, შეთავაზება, გავრცელება, გადაცემა, რეკლამირება,        
ხელმისაწვდომობის სხვაგვარი უზრუნველყოფა ან ასეთი ნაწარმოებით სარგებლობა, – ისჯება         
ჯარიმით ან გამასწორებელი სამუშაოთი ვადით ორ წლამდე ან/და თავისუფლების აღკვეთით ვადით           
სამ წლამდე. 
წინასწარი შეცნობით არასრულწლოვნის გამოსახულების შემცველი პორნოგრაფიული ნაწარმოების       
დამზადება ან გასაღება, – ისჯება ჯარიმით ან თავისუფლების აღკვეთით ვადით სამიდან ხუთ წლამდე. 
  
შენიშვნა: არასრულწლოვნის გამოსახულების შემცველი პორნოგრაფიული ნაწარმოები არის       
ნებისმიერი მეთოდით შექმნილი ვიზუალური ან აუდიოვიზუალური მასალა, აგრეთვე დადგმული         
წარმოდგენა, რომელშიც სხვადასხვა საშუალებით წარმოდგენილია არასრულწლოვნის ან       
არასრულწლოვნის გამოსახულების მქონე პირის მონაწილეობა ნამდვილ, სიმულირებულ ან        
კომპიუტერული ტექნოლოგიის მეშვეობით გენერირებულ სექსუალურ სცენებში ან ნაჩვენებია        
არასრულწლოვნის გენიტალური ორგანოები მომხმარებლის სექსუალური მოთხოვნილების      
დაკმაყოფილების მიზნით. პორნოგრაფიულად არ ჩაითვლება ნაწარმოები, რომელსაც აქვს        
სამედიცინო, სამეცნიერო, საგანმანათლებლო ან სახელოვნებო ღირებულება. 



     
ამ მუხლით გათვალისწინებული ქმედებისათვის იურიდიული პირი ისჯება ჯარიმით, საქმიანობის         
უფლების ჩამორთმევით ან ლიკვიდაციით და ჯარიმით.  
მუხლი 255​​1​. არასრულწლოვნის ჩაბმა პორნოგრაფიული ნაწარმოების ან პორნოგრაფიული ხასიათის         
სხვა საგნის უკანონოდ დამზადებასა და გასაღებაში; ​არასრულწლოვნის ჩაბმა პორნოგრაფიული         
ნაწარმოების ან პორნოგრაფიული ხასიათის სხვა საგნის უკანონოდ დამზადებაში, ასეთი მასალის          
გავრცელებაში, რეკლამირებაში ან მისით ვაჭრობაში, –ისჯება თავისუფლების აღკვეთით ვადით         
ორიდან ხუთ წლამდე. 
შენიშვნა: ამ მუხლით გათვალისწინებული ქმედებისათვის იურიდიული პირი ისჯება ჯარიმით,         
საქმიანობის უფლების ჩამორთმევით ან ლიკვიდაციით და ჯარიმით. 
მუხლი 255​​2​. თექვსმეტი წლის ასაკს მიუღწეველი პირისათვის შეხვედრის შეთავაზება სექსუალური          
მიზნებისათვის; ​სრულწლოვნის მიერ წინასწარი შეცნობით თექვსმეტი წლის ასაკს მიუღწეველი         
პირისათვის საინფორმაციო და საკომუნიკაციო ტექნოლოგიების გამოყენებით შეხვედრის       
შეთავაზება მის მიმართ ამ კოდექსის 140-ე მუხლის ან/და 255-ე მუხლის მე-3 ნაწილით            
გათვალისწინებული დანაშაულის ჩადენის მიზნით, როდესაც შეთავაზებას მოჰყვა ასეთი        
შეხვედრისკენ მიმართული ქმედებები, − ​ისჯება თავისუფლების აღკვეთით ვადით ერთიდან სამ          
წლამდე. 
თუ ვინმე სჩადის ამ ტიპის დანაშაულს თქვენი ან თქვენი მეგობრის მიმართ თქვენ გაქვთ             
უფლება იყოთ დაცული! 
რა ფორმით ვლინდება ძალადობა?  
ფიზიკური ძალადობა: ​ცემა, წამება, ჯანმრთელობის დაზიანება, თავისუფლების უკანონო აღკვეთა ან          
სხვა ისეთი მოქმედება, რომელიც იწვევს ფიზიკურ ტკივილს ან ტანჯვას; ჯანმრთელობის          
მდგომარეობასთან დაკავშირებული მოთხოვნების დაუკმაყოფილებლობა, რაც იწვევს ოჯახის წევრის        
ჯანმრთელობის დაზიანებას ან სიკვდილს; 
ფსიქოლოგიური ძალადობა: შეურაცხყოფა, შანტაჟი, დამცირება, მუქარა ან სხვა ისეთი მოქმედება,          
რომელიც ადამიანის პატივისა და ღირსების შელახვას იწვევს; 
  
ეკონომიკური ძალადობა: ​ქმედება, რომელიც იწვევს საკვებით, საცხოვრებელი და ნორმალური         
განვითარების სხვა პირობებით უზრუნველყოფის, საკუთრებისა და შრომის უფლებების        
განხორციელების, აგრეთვე თანასაკუთრებაში არსებული ქონებით სარგებლობისა და კუთვნილი        
წილის განკარგვის უფლებით შეზღუდვას; 
სექსუალური ძალადობა: ​სქესობრივი კავშირი ძალადობით, ძალადობის მუქარით ან მსხვერპლის         
უმწეობის გამოყენებით; სქესობრივი კავშირი ან სექსუალური ხასიათის სხვაგვარი მოქმედება ან          
გარყვნილი ქმედება არასრულწლოვნის მიმართ; 
იძულება: ​ადამიანის ფიზიკური ან ფსიქოლოგიური იძულება, შეასრულოს ან არ შეასრულოს          
მოქმედება, რომლის განხორციელება, ან რომლისგან თავის შეკავება, მისი უფლებაა, ან საკუთარ           
თავზე განიცადოს თავისი ნება-სურვილის საწინააღმდეგო ზემოქმედება. 
უგულებელყოფა: ​მშობლის ან/და კანონიერი წარმომადგენლის მიერ ბავშვის ფიზიკური,        
ფსიქოლოგიური საჭიროებების დაუკმაყოფილებლობა, საბაზისო განათლების უფლების შეზღუდვა,       
საფრთხისაგან დაუცველობა, დაბადების რეგისტრაციის, სამედიცინო და სხვა მომსახურებით        
სარგებლობისათვის აუცილებელი მოქმედებების განუხორციელებლობა მაშინ, როდესაც მშობელს       



     
ან/და კანონიერ წარმომადგენელს აქვს სათანადო ინფორმაცია, შესაძლებლობა და ხელიც მიუწვდება          
შესაბამის მომსახურებაზე. 
  
რა სამართლებრივი დაცვის მექანიზმები არსებობს ქალთა მიმართ ან/და ოჯახში ძალადობის          
გამოვლენისა და აღკვეთისათვის? 
ქალთა მიმართ ან/და ოჯახში ძალადობის გამოვლენისა და აღკვეთისათვის გამოიყენება         
სისხლისსამართლებრივი, სამოქალაქო-სამართლებრივი და ადმინისტრაციულ-სამართლებრივი    
მექანიზმები. 
ადმინისტრაციულ-სამართლებრივი მექანიზმები გამოიყენება, თუ სამართალდარღვევა,     
კანონმდებლობის შესაბამისად, არ იწვევს სისხლის სამართლის პასუხისმგებლობას და მისი         
აღკვეთა შესაძლებელია ადმინისტრაციულ სამართალდარღვევათა კოდექსის ნორმების შესაბამისად. 
საქართველოს კანონი, ოჯახური ძალადობის ფაქტზე ოპერატიული რეაგირებისათვის       
უფლებამოსილი ორგანოს ან თანამდებობის პირის მიერ მსხვერპლთა დაცვისა და მოძალადისათვის          
გარკვეული მოქმედებების შეზღუდვის უზრუნველსაყოფად, დროებითი ღონისძიების სახით, იყენებს        
დამცავ და შემაკავებელ ორდერებს. 
დამცავი ორდერი არის პირველი ინსტანციის სასამართლოს (მოსამართლის) მიერ ადმინისტრაციული         
სამართალწარმოების წესით გამოცემული აქტი, რომლითაც, ოჯახში ძალადობის შემთხვევაში,        
განისაზღვრება ძალადობის მსხვერპლთა დაცვის დროებითი ღონისძიებები. ეს ღონისძიებები არ         
გამოიყენება იმ შემთხვევაში, თუ პირის მიმართ დაწყებულია სისხლისსამართლებრივი დევნა და მას           
აღკვეთის ღონისძიების სახით შეფარდებული აქვს პატიმრობა. 
შემაკავებელი ორდერი შემაკავებელი ორდერი არის პოლიციის უფლებამოსილი თანამშრომლის        
მიერ გამოცემული აქტი, რომლითაც განისაზღვრება ქალთა მიმართ ძალადობის ან/და ოჯახში          
ძალადობის შემთხვევაში მსხვერპლის დაცვის დროებითი ღონისძიებები და რომელიც, ამოქმედდება         
გამოცემისთანავე. იგი 24 საათის განმავლობაში ეგზავნება/ჰბარდება მსხვერპლსა და მოძალადეს,         
ხოლო შემაკავებელი ორდერის ერთი ეგზემპლარი რჩება მის გამომცემ ორგანოში. 
 ​რა განსხვავებაა დამცავ და შემაკავებელ ორდერებს შორის? 
შემაკავებელ ორდერს პოლიციის თანამშრომელი, უშუალოდ, ფაქტზე რეაგირების დროს        
(კონკრეტული ძალადობის ფაქტის დროს პოლიციის გამოძახებისას) გამოსცემს და იგი         
დაუყოვნებლივ შედის ძალაში. შემაკავებელი ორდერის ასლი, ასევე დაუყოვნებლივ ეგზავნება:         
საქართველოს შინაგან საქმეთა სამინისტროს ტერიტორიული ორგანოს შესაბამის საუბნო        
სამსახურს მსხვერპლის საცხოვრებელი ადგილის მიხედვით, შემაკავებელი ორდერით       
გათვალისწინებული მოთხოვნებისა და ვალდებულებების დარღვევაზე რეაგირების მიზნით,       
საინფორმაციო-ანალიტიკურ დეპარტამენტს, შესაბამისი ინფორმაციის სათანადო ელექტრონულ      
მონაცემთა ბაზაში აღრიცხვის, სამართალდარღვევებზე სწრაფი და ეფექტიანი რეაგირებისა და         
სტატისტიკური მონაცემების წარმოების მიზნით და საჯარო სამართლის იურიდიულ პირს –          
საქართველოს შინაგან საქმეთა სამინისტროს მომსახურების სააგენტოს, თუ შემაკავებელი ორდერი         
იარაღთან დაკავშირებულ საკითხებს შეეხება; ასევე, მეურვეობისა და მზრუნველობის შესაბამის         
ადგილობრივ ორგანოს, თუ შემაკავებელი ორდერით გათვალისწინებული საკითხი       
არასრულწლოვანს შეეხება. მსხვერპლმა ან მოძალადემ შემაკავებელი ორდერი შეიძლება        
გაასაჩივროს მისთვის ამ ორდერის გადაცემიდან/ჩაბარებიდან 3 დღის ვადაში. 



     
სასამართლო, უფლებამოსილი პირის განცხადების მიღებიდან, 10 დღის ვადაში განიხილავს და          
გადაწყვეტილებას იღებს დამცავი ორდერის გამოცემის, გაუქმების, მოქმედების გაგრძელების ან         
გამოცემაზე უარის თქმის შესახებ. 
კანონის თანახმად, დამცავი ორდერის გამოცემის მოთხოვნის უფლება აქვს მსხვერპლს, აგრეთვე          
მისი ოჯახის წევრს ან პირს, მსხვერპლის თანხმობით, რომელიც მსხვერპლს სამედიცინო,          
იურიდიულ, ფსიქოლოგიურ დახმარებას უწევს. აღნიშნულის თაობაზე ხსენებულმა პირებმა        
განცხადებით უნდა მიმართონ სასამართლოს. 
  
რა უფლებები შეიძლება შეეზღუდოს მოძალადეს დამცავი ორდერის გამოცემით? 
მსხვერპლთან, ან მისი დაცვის ქვეშ მყოფ პირთან მიახლოება; 
თანასაკუთრებაში არსებული ქონების განკარგვა; 
არასრულწლოვანთან ურთიერთობა; 
იარაღის შეძენა, შეძენაზე ნებართვის მოპოვება, მათ შორის სამსახურეობრივი საშტატო იარაღით          
სარგებლობის უფლება. 
რა სპეციფიკური ღონისძიებები გამოიყენება ქალთა მიმართ ან/და ოჯახში ძალადობისაგან         
არასრულწლოვნის დასაცავად? 
არასრულწლოვნის მიმართ ძალადობის კვალის არსებობისას სასამართლო უფლებამოსილია       
დროებითი ღონისძიების სახით მოძალადე მშობლისაგან/მშობლებისაგან არასრულწლოვანი      
განაცალკევოს. არასრულწლოვნის წარმომადგენლის უფლების საკითხის განხილვისას      
გათვალისწინებული უნდა იქნეს ის გარემოება, რომ მოძალადე მშობლისათვის წარმომადგენლის         
უფლების დატოვება საზიანოა არასრულწლოვნის ინტერესებისათვის. დაუშვებელია მშობლებისათვის       
არასრულწლოვანზე ერთობლივი მეურვეობის დატოვება, თუ არსებობს მის მიმართ ერთ-ერთი         
მშობლის მხრიდან ძალადობის საფუძვლიანი ვარაუდი. 
არასრულწლოვანს 14 წლის ასაკიდან უფლება აქვს, მიმართოს სასამართლოს თავისი უფლებებისა          
და კანონიერი ინტერესების დასაცავად. ამ შემთხვევაში სასამართლო ნიშნავს საპროცესო         
წარმომადგენელს და განიხილავს საქმეს. არასრულწლოვან მოსარჩელეს უფლება აქვს, არ         
დაეთანხმოს თავის საპროცესო წარმომადგენელს და თვითონ დაიცვას თავი. 
დაუშვებელია ოჯახურ დანაშაულთან დაკავშირებით არასრულწლოვანი მოწმისა და დაზარალებულის        
დაკითხვა, აგრეთვე დამცავი ან შემაკავებელი ორდერის გამოცემისას ოჯახში ძალადობის         
არასრულწლოვანი მსხვერპლის გამოკითხვა (მისგან ახსნა-განმარტების მიღება) სავარაუდო       
მოძალადე მშობლის (მშობლების) თანდასწრებით; 
დაუშვებელია სისხლის სამართალწარმოების პროცესში არასრულწლოვნის კანონიერ      
წარმომადგენლად იმ პირის ჩართვა, რომელიც სავარაუდო მოძალადეა, ან რომლის         
მიკერძოებულობასთან დაკავშირებით არსებობს ეჭვი ამ პირსა და მოძალადე ოჯახის წევრს შორის           
არსებული ურთიერთობის ხასიათიდან გამომდინარე, ან ინტერესთა კონფლიქტის სხვა შემთხვევაში;         
ასევე, მისთვის (მათთვის) არასრულწლოვნის მიერ მიცემული ჩვენების (გამოკითხვის ოქმის,         
ახსნა-განმარტების) გაცნობა ან გადაცემა. 
არასრულწლოვნის (ბავშვის) მიმართ ოჯახში ძალადობის ფაქტის გამოვლენის (პირველადი        
იდენტიფიკაციის) და მასზე რეაგირების მიზნით შესაბამისი ორგანოებისათვის მიმართვის        
ვალდებულება აკისრიათ: სამედიცინო დაწესებულებას, სასწავლო და სააღმზრდელო       
დაწესებულებებს, საჯარო სამართლის იურიდიულ პირს − სოციალური მომსახურების სააგენტოს,         



     
მეურვეობისა და მზრუნველობის ორგანოს და მათ უფლებამოსილ თანამშრომლებს, აგრეთვე,         
საქართველოს კანონმდებლობით გათვალისწინებულ ბავშვთა დაცვის მიმართვიანობის      
(რეფერირების) პროცედურებში ჩართულ სხვა შესაბამის დაწესებულებებს და მათ უფლებამოსილ         
თანამშრომლებს. 
მსხვერპლის მოძალადისაგან განრიდების რა საშუალებები არსებობს? 
ქალთა მიმართ ან/და ოჯახში ძალადობის მხვერპლთათვის სახელმწიფოს მიერ უზრუნველყოფილია         
სახელმწიფო თავშესაფარი, სადაც ხდება მსხვერპლის ფსიქოლოგიურ–სოციალური რეაბილიტაცია,       
იურიდიული და სამედიცინო დახმარება. არსებობს კრიზისული ცენტრი – ოჯახში ძალადობის          
სავარაუდო მსხვერპლთა და მსხვერპლთა დროებითი განთავსების ადგილი, რომელიც ემსახურება         
ფსიქოლოგიურ–სოციალურ რეაბილიტაციას, პირველად და გადაუდებელ სამედიცინო მომსახურებასა       
და სამართლებრივ დახმარებას. ასევე, შესაძლებელია მსხვერპლის საცხოვრებელ ადგილზე        
დროებით დარჩენა და მოძალადის განრიდება ამ საცხოვრებლისგან იმ შემთხვევაშიც, როდესაც ეს           
საცხოვრებელი მოძალადის საკუთრებაა.  
თუ თქვენ გახდით ქალთა მიმართ ან/და ოჯახში ძალადობის მსხვერპლი ან ფლობთ ინფორმაციას            
ძალადობის თაობაზე, გთხოვთ, 24 საათის განმავლობაში დარეკოთ სსიპ ადამიანით ვაჭრობის          
(ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის        
ოჯახში ძალადობის მსხვერპლთა საკონსულტაციო ცხელი ხაზის ნომერზე: +995 32 116 006 ან 112 
  
  
  
 გამოყენებული ლიტერატურა: 
ადამიანის უფლებათა დაცვის სამდივნო​- http://myrights.gov.ge/en/My%20Rights/faq?type=113 
 
საქართველოს ადმინისტრაციული საპროცესო კოდექსი 
საქართველოს სისხლის სამართლის კოდექსი 
UNICEF State of the World’s Children, 2017  
UNFPA, Child marriage in Georgia (overview), 2014 
(Austrian Legislation English Love & Respect Preventing Teen Dating Violence) 

